
Shri Ganesha Stuti Balikrita

ಬಲಿಕೃತಾ ಶ್ರೀಗಣೇಶಸ್ತುತಿಃ

.. ಶ್ರೀಗಣೇಶಾಯ ನಮಃ ..
ಬಲಿರುವಾಚ .

ನಮಸ್ತೇ ವಿಘ್ನರಾಜಾಯ ಭಕ್ತಾನಾಂ ವಿಘ್ನಹಾರಿಣೇ .

ಅಭಕ್ತಾನಾಂ ವಿಶೇಷೇಣ ವಿಘ್ನಕರ್ತ್ರೇ ನಮೋ ನಮಃ .. 16..
ಸರ್ವಾಕಾರಾಯ ದೇವಾಯ ಗಮ್ಯಾಗಮ್ಯಸ್ವರೂಪಿಣೇ .

ಸ್ವಾನಂದಪತಯೇ ತುಭ್ಯಂ ಹೇರಂಬಾಯ ನಮೋ ನಮಃ .. 17..
ನಮೋ ಬ್ರಹ್ಮಪತೇ ತುಭ್ಯಂ ಗಣಾಧ್ಯಕ್ಷಾಯ ತೇ ನಮಃ .
ಸಿದ್ಧಿಬುದ್ಧಿಪತೇ ತುಭ್ಯಂ ನಮೋ ವಿಶ್ವಂಭರಾಯ ತೇ .. 18..

ಅಪಾರಾಯ ನಮಸ್ತುಭ್ಯಂ ನಾನಾಮಾಯಾಶ್ರಯಾಯ ಚ .

ಮಾಯಾಮೋಹಹರಾಯೈವ ಗಣೇಶಾಯ ನಮೋ ನಮಃ .. 19..
ಸರ್ವಾಂತರ್ಯಾಮಿಣೇ ತುಭ್ಯಂ ಚಿಂತಾಮಣಿಸುರೂಪಿಣೇ .

ಸತತಂ ಬ್ರಹ್ಮಭೂತಾಯ ನಮಸ್ತೇ ಜಗದಾದಯೇ .. 20..

ಅಂತೇ ಮಧ್ಯೇ ಚ ಸರ್ವತ್ರ ಸಂಸ್ಥಿತಾಯ ನಮೋ ನಮಃ .
ಆದಿಮಧ್ಯಾಂತಹೀನಾಯ ಸಿಂಹವಾಹಾಯ ತೇ ನಮಃ .. 21..
ಅಪರಾಧಾನಸಂಖ್ಯಾತಾನ್ ಮದೀಯಾನ್ ಜಗದೀಶ್ವರ .

ಕ್ಷಂತ್ವಾ ಪಾಹಿ ಗಣಾಧೀಶ ಪತಂತಂ ನರಕೇ ಚ ಮಾಂ .. 22..

ತ್ವನ್ಮಾಯಾಮೋಹಯೋಗೇನಮೋಹಿತೋಽಹಂ ನ ಸಂಶಯಃ .
ತೇನ ಮತ್ಸರಭಾವೇನ ತ್ವಾಂ ತ್ಯಕ್ತ್ವಾ ವಿಷ್ಣುಮಾಶ್ರಿತಃ .. 23..
ಸಕಲಂ ವಿಘ್ನಸಂಯುಕ್ತಂ ಜಗದೇತಚ್ಚರಾಚರಂ .

ಶಿವವಿಷ್ಣ್ವಾದಿಭಿಃ ಸಾರ್ಧಂ ತವ ಮಾಯಾವಿಮೋಹಿತಂ .. 24..

ಯದಿ ತ್ವಾಂ ಶರಣಂ ಢುಂಢೇ ಶಿವವಿಷ್ಣ್ವಾದಯಃ ಪ್ರಭೋ .

ಗಚ್ಛಂತಿಮೋಹಹೀನಾ ವೈ ನಿರ್ವಿಘ್ನಾಸ್ತೇ ಭವಂತಿ ಚ .. 25..

ಅನ್ಯಥಾ ಭ್ರಷ್ಟರೂಪಾಸ್ತೇ ಪದಹೀನಾ ಭವಂತಿ ಚ .

ಅತಸ್ತ್ವಂ ಸರ್ವದೇವಾನಾಂ ಧಾರಕೋ ನಾತ್ರ ಸಂಶಯಃ .. 26..
ಸತ್ತಾರೂಪಾ ಮಹಾವಿಘ್ನಾಸ್ತೇಷಾಂ ಸ್ವಾಮೀ ಭವಾನ್ಮತಃ .
ಸರ್ವೇಷಾಂ ಸ್ಥಾಪಕಾಶ್ಚೈವ ತಥೋತ್ಥಾಪನಕಾರಕಾಃ .. 27..

ಬಲಿಕೃತಾ ಶ್ರೀಗಣೇಶಸ್ತುತಿಃ

ಅಧುನಾ ತ್ವತ್ಪ್ರಸಾದೇನ ಮಯಾ ಬುದ್ಧಂ ಗಜಾನನ .

ಅತಸ್ತ್ವಾಂ ಶರಣಂಯಾತೋ ದೀನೋಽನಾಥಶ್ಚ ಸಾಂಪ್ರತಂ .. 28..

ರಕ್ಷ ರಕ್ಷ ಗಣಾಧ್ಯಾಕ್ಷ ನರಕಾನ್ಮಾಂ ದಯಾನಿಧೇ .

ತ್ವತ್ಸ್ಮೃತ್ಯಾ ಚೈವ ಭವತಿ ಜನಃ ಸರ್ವಾರ್ಥಸಿದ್ಧಿಭಾಕ್ .. 29..

ಏವಂ ನಾನಾವಿಧೈಃ ಸ್ತೋತ್ರೈಸ್ತುಷ್ಟಾವ ದನುಜೇಶ್ವರಃ .
ತದೈವಾಕಾಶಜಾಂ ವಾಣೀಂ ಶುಶ್ರಾವ ಪರಮಾದ್ಭುತಾಂ .. 30..

ಮಾ ಭಯಂ ಕುರು ದೈತ್ಯೇಂದ್ರ ರಕ್ಷಾಮಿ ಶರಣಾಗತಂ .

ನರಕಾತ್ತೇ ಭಯಂ ನಾಸ್ತಿ ಮತ್ಸ್ಮೃತೇಃ ಕರಣಾತ್ ಕದಾ .. 31..

ತ್ವಯಾ ಕೃತಮಿದಂ ಸ್ತೋತ್ರಂ ನರಕಸ್ಯ ಹರಂ ಭವೇತ್ .

ಯಃ ಪಠೇಚ್ಛ್ರಾವಯೇದ್ವಾಪಿ ನರಕಾತ್ತಸ್ಯ ನೋಭಯಂ .. 32..

ಧರ್ಮಾರ್ಥಕಾಮಮೋಕ್ಷಾಣಾಂ ಸಾಧನಂ ಪ್ರಭವಿಷ್ಯತಿ .

ಮದ್ಭಕ್ತಿವರ್ಧನಂ ಚೈವ ಬಲೇ ಭವತಿ ನಿಶ್ಚಿತಂ .. 33..

ಶ್ರುತ್ವಾಽಽಕಾಶಭವಾಂ ವಾಣೀಂ ಬಲಿರ್ಹೃಷ್ಟೋ ಬಭೂವ ಹ .

ತಮೇವ ಗಣಪಂ ಚಿತ್ತೇ ಧ್ಯಾಯಂಸ್ತತ್ರೈವ ಸಂಸ್ಥಿತಃ .. 34..
ಏತಸ್ಮಿನ್ನಂತರೇ ವಿಘ್ನೋ ವಿಷ್ಣುಂ ತತ್ಯಾಜ ವೈ ಯತಃ .
ತತೋ ಬುದ್ಧಿಪ್ರಕಾಶಶ್ಚ ವಿಷ್ಣೋರ್ಜಾತಸ್ತು ತತ್ಕ್ಷಣಾತ್ .. 35..

ಇತಿ ಬಲಿಕೃತಾ ಶ್ರೀಗಣೇಶಸ್ತುತಿಃ ಸಂಪೂರ್ಣಾ ..

- ..ಮುದ್ಗಲಪುರಾಣಂ ಪ್ರಥಮಃ ಖಂಡಃ .ಅಧ್ಯಾಯಃ 47 . 1.47 16-35..
- .. mudgalapurANaM prathamaH khaNDaH . adhyAyaH 47 . 1.47 16-35..

